
Kannaded kentañ Kosovo dizalc'h
Ur bloaz hanter zo o doa Kosoviz disklêriet e oa dizalc'h o bro. Dec'h o deus bet tro 1,6 milion a Gosoviz da votiñ, evit ar c'hentañ gwech, evit dilenn o 120 kannad. 29 listenn a oa, gant 1265 danvez-kannad war ar renk. 47,80% eus ar voterien enskrivet o deus mouezhiet da vat hervez Komision ar Votadeg. N'eo ket sklaer gant piv eo aet ar maout evit poent. Unan eus an aozadurioù e-maez gouarnamant (AMG) karget da evezhiañ an degouezh en deus disklêriet e oa strollad ar c'hentañ ministr kozh Hashim Thaçi, Strollad Demokrat Kosovo, e penn ar jeu. Ur strollad all n’emañ ket a-du koulskoude, Kevre Demokratel Kosovo, a embann e vefe bet dastumet ar muiañ a vouezhioù gantañ. Emañ Hashim Thaçi o ren war buhez politikel ar vro abaoe m'eo dizalc'h. Krignet e vije koulskoude ar galloud gant strolladoù all abaoe un toullad mizioù, rak nec'het bras eo tud ar vro gant stad an ekonomiezh hag ar baourentez dreist-holl. 48% eus ar dud en oad da labourat zo dilabour, ha breinet pep tra gant ar prenadur. Ouzhpenn-se emañ ivez minorelezh ar Serbed (120.000 den) o klask sevel he mouezh e mod pe vod, nac'het gant re hanternoz ar vro votiñ dec'h zoken.
Endro

Petra zo bet divizet e Cancún ?

Kaoz zo bet kalzik er mediaoù eus kendalc'h Cancún diwar-benn an hin. Goût a reer e oa hini Kopenhagen ur c'hwitadenn, hag alioù kemmesket a glever diwar-benn hini Cancún. Petra zo bet divizet eno ?

War daou dra eo ret ober un diforc'h: da gentañ, an heuliadoù da reiñ da emglev Kyoto. Hennezh a vevenne ar feurioù gazoù karbonek eztaolet gant ar broioù, ha tizhout a raio an termen a-benn 2012. Diwar-benn hennezh e oa savet broioù pinvidik zo a-enep d'un emglev war memes diazezoù, dre ma ne veze ket, hervezo, goulennet a-walc'h a strivoù digant ar broioù paour. Ar re-se a responte e oa dreist-holl ar re binvidik a oa kablus eus ar saotradur abaoe an 19vet kantved, hag o devoa int ezhomm da "ziorren". War heuliadoù emglev Kyoto, n'eus bet kemeret diviz ebet, gwelet e vo e Durban a-benn bloaz.

Met traoù a zo bet divizet memes tra: asantet o deus ar broioù disklêriañ e oant a-du d'ober strivoù evit ma ne bignfe ket ar gwrezverk eus muioc’h eget 2°C, hag evit ma vije savet ur C'hef a servijfe da arc'hantañ an ekologiezh, war skeul ar bed. Met, dre ma n'eus bet kemeret diviz sifret ebet, a-benn ar fin ne vo redi ebet evit ar broioù. A-benn ar fin, ma vez ur gounid gant ar c'hendalc'h, n'eo ket tre evit an divizoù bet kemeret, met kentoc'h dre m'en deus roet tro en-dro d'ar broioù d'en em lakaat a-du war an danvez-se.

M.M.
Arzoù

Fest-noz Kalanna e Kaodan
A-benn ar Gwener 31 a viz Kerzu e kinnigo ar gevredigezh Tarzh an Deiz ur fest-noz bras evit lidañ deiz diwezhañ ar bloaz ha Kalanna. Ar fest-noz a grogo da 9e30 d'ar Gwener betek an deiz war-lerc'h e Sal gouelioù Kergoff. Tro a vo da zañsal war tonioù ar Sonerien Du, Arvest, Kendirvi, Ifig Flatres ha Kristian Rivoalen, Bernard Loffet, ar c'houblad Landat-Moisson ha Fulup ar Balp. Digoust ar banne soubenn ar rouz a-hed an noz! Mont-tre: 11€.
Un tamm abretoc'h, e kinnigo ivez Tarzh an Deiz ur pred ispisial en ur sal all nepell alese. Friko ha filaj a vo war roll ar meuzioù, kement ha boued an "Arvor" hag an "Argoad" (boued mor lipous ha traoù an douar a vo tro da dañva neuze). Ne vo ket plas evit an holl, gwelloc'h e vo pellgomz en a-raok neuze (51€ ar pred hag ar Fest-noz bras).
Evit gouzout hiroc'h: www.tarzhandeiz.org
Postel: gwenn.du@laposte.net

Sportoù

Mell-droad: dister match Bourdel-Roazhon
Krogad diwezhañ 17vet devezh R1 mell-droad Frañs e oa an hini bet c'hoariet dec'h da noz etre Bourdel ha Roazhon. Pouezus e oa kaout ar maout evit an daou skipailh koulskoude. Pignat en-dro e-touez an tri c’hentañ evit Roazhon, ha dont a-benn da vont da heul re Roazhon just a-walc'h ha Marsilha evit Bourdel. Seblantet o deus c'hoarierien an daou skipailh bezañ dalc'het, hep krediñ aozañ ur c'hoari tagus hag efedus. Dipitus-kenañ eo bet an eskemmoù peurvuiañ, hag ar santimant bezañ laeret eus ur match a-feson zo dispaket buan. Kalz barrekoc'h e c'hell ar Jirondined ha Roazhoniz bezañ! Ar c'hentañ tenn dedennus zo degouezhet ouzhpenn un hanter eur goude an taol-kas, gant Yoann Gourcuff. C'hwitet an taol, evel ma c'hwitas o zaol ivez Stéphane Dalmat ha Yann Mvila ur c'hard-eur a-raok fin an abadenn. N'eus bet skipailh ebet o tennañ e vad eus ar match, nag ar sellerien kennebeut.
Sinema

Harry Potter and the Deathly Hallows - Part 1

(Harry Potter et les reliques de la mort - partie 1)

Stadoù-Unanet, Breizh-Veur – 2010

Seveniñ : David Yates

Kreñvoc’h-kreñvañ eo Voldemort (Ralph Fiennes). Ouzhpenn astenn e c’halloudoù sorser e astenn e c’halloudoù politikel ivez betek lakaat e grabanoù war ministrerezh an hudouriezh. Gwask zo war Harry Potter hag e vignoned pa n’eus nemetañ a c’hallfe diskar ar sorser meur met kalz a enebourien zo war e lerc’h.
Abadenn deñvalañ ar saga eo Harry Potter and the Deathly Hallows, hep mar. Muioc’h-mui en o-unan emañ an tudennoù pennañ ha pouneroc’h-pounerañ eo ar bec’h zo war o chouk. E-se, ar steuñvenn a ro kalz da soñjal e hini The Lord of the Rings. Gwelloc’h eo gouzout en a-raok n’eo ar film-mañ nemet lodenn gentañ rann diwezhañ troioù kaer Harry; evit an eil rann e vo ret gortoz miz Gouere 2011.
Meriadeg Vallerie

Trede film David Yates eo e rummad filmoù Harry Potter. Techet eo c’hoazh da zibab un doare frammañ tost da hini ar skinwel. Sevel daou film a ro tro evit al lodenn gentañ da vezañ an hini dostañ eus ar romantoù. Ne seblant ket hir tamm ebet avat ha kalzik tammoù fromus a zo. Ul lodenn bevaat brav-kenañ a zo ivez. Dre m’eo ret deomp gortoz miz Gouere 2011 a-benn gouzout klozadur troioù-kaer Harry Potter, ar re o do c’hoant o do amzer da (ad)lenn al levr(ioù)!
G.L.
Barnadennoù filmoù all a c'hellit lenn war blog hor c'henskriverez: http://soubennargeek.wordpress.com
Evit gouzout hiroc’h : 

http://harrypotter.warnerbros.com/
Sonerezh ha levrioù
Jean Lorrain, ever eter

E dibenn an 19vet kantved, ne veze ket implijet c’hoazh an deksedrin, an nitrat amil, an LSD nag ar GHB. Ar re a felle dezho digeriñ dorioù strizh o spered a lonke un died eeunoc’h: an eter.

Ar beajoù, profet gant an dramm-mañ, a c’helle bezañ skrijus. Evit Jean Lorrain e oa ivez ar beajoù-se un digarez lennegel da rannañ e eriunelloù hag e wallhuñvreoù ganeomp.

Contes d’un Buveur d’Ether  zo un dastumad danevelloù berr-tre a ginnig priziañ aergelc’h dibenn ar c’hantved deomp.

Edo ar skiantoù nevez war-nes trec’hiñ war deñvalijenn an amzer dremenet. Koulskoude e chome teuzien, eneoù kollet hag aeled drouk e kalon ar c’hozh tiez. Lakaat anezho war wel a c'helled ober gant efedoù aezhennoù an eter.

Hervez e dech e c’hell kavout pep lenner un diskoulm, frealzus pe nec’hus, evit an trouzoù a veze klevet a-hed an noz, evit ar maskloù a guzhe dremmoù o daoulagad marv, evit ar c’hwezh spontus a veze diwar ar bleuñv.

Evel e vignon Oscar Wilde, e kave Jean Lorrain e awen e kornioù duañ Paris. Ken direizh ha diyac’hus e oa e vuhez ma oa bet graet "le vice errant" dioutañ.
Tangi Legavre

Contes d’un Buveur d’Ether gant Jean Lorrain. Embannet gant Mille et une nuits (2002)
'Kreiz da fas! gant Startijenn
Sed amañ pladenn nevez Startijenn, an trede goude Startijenn (2006) ha Pakit holl! (2008). Pemp mignon ar strollad, brezhoneg ganto holl, a oa aet da sevel o label zoken e 2007 gant sikour Yann Pelliet, Paker Prod. Sonerien a-vicher int abaoe ouzhpenn daou vloaz ivez. Prizioù o doa bet warlene digant Produet e Breizh ha Musiques et danses en Finistère. Kenderc'hel a ra ar fest gant 12 ton 'Kreiz da fas. Start e vo da Yann Selaouer chom da yariñ gant luskoù lañsus Koad, Lamm ar banniel pe Paker nozter da skouer. Gwiadet-kaer eo bet son pep a venveg: gitar, bombardoù, binioù, uillean pipes, akordeoñs, binvioù-skeiñ liesseurt ha gitar-boud en taol-mañ zoken, gant ar c'houviad Charles Lucas. Ur geusteurenn vuzik fest-noz eus ar re lipousañ! Gellet a reer menegiñ ivez eo dediet ar bladenn-mañ da bPascal Boccou, aet da Anaon er bloaz-mañ.

Aet e oa skipailhig Gwagenn TV da doullañ kaoz gant Paotred Startijenn e-kerzh festival Yaouank er miz tremenet. Sed amañ dindan ar filmig:

12 ton (53 mn). Dasparzhet gant Coop Breizh.

Evit gouzout hiroc'h: www.startijenn.com

Pemdez

Un ti a zo ur 1 miliard a zollarioù e briz !

Sur a-walc’h n’ho peus ket klevet komz eus Mukesh Ambani james. Prezidant an embregerezh etrebroadel Reliance Industries ez eo eñ. Ha pevare den pinvidikañ er bed a-bezh gant e- tro 19 miliard a euroioù war e gont-bank war ar marc'had. Mukesh Ambani en deus divizet lakaat sevel un ti e Mumbai (pe Bombay) hag a zo e kornôg India, evitañ hag evit e familh, c’hwec’h den en holl. An ti avat, a zo 173m a uhelder gant 27 estaj, da lavaret eo 37.000 metrad karrez, gant ur poull-neuial, ur sal-sport, ur c’hoariva, ur sinema ha teir leurenn evit ma pradfe an biñsaskelloù e-mesk traoù all. Gouestlet eo ar c’hwec’h estaj kentañ da girri-tan an aotroù Ambani, 160 anezho memes tra... Priz an ti? Ur miliard a zollarioù (e-tro 700 milion a euroioù). Nemetken. Evit ar priz-se, na rit ket biloù, ez eus trawalc’h a blas evit lojañ ar 100 implijad hag a ra war-dro an ti hag an tiegezh war ar pemdez!
Deiziataer 2011

Adkavet e vo er bloaz-mañ ar stumm klasel a blij d'an dud: 17cm uhelder ha 9cm ledander, gant ar skrid a-led. En ur golo kartoñs e liv e vo kavet an deiziataer, en taol-mañ, pevar liv penn-da-benn. Kantadoù a chomlec'hioù a gaver ivez er fin, gant roll pouezusañ aozadurioù sevenadurel ar vro (kelenn, embann, mediaoù...).

Nevez er bloaz-mañ: "Ar brezhoneg war ar Genrouedad" renabl al lec'hiennoù pouezusañ e brezhoneg war ar Genrouedad renket e 6 rumm.

E gwerzh emañ Deiziataer 2011 abaoe ar 15 a viz Gwengolo 2010, 10€ an tamm. Gellout a reer gourc'hemenn anezhañ dre ar Post ivez evel-just, en ur vont e darempred gant Skol an Emsav (12€ an tamm gant ar mizoù-kas).
Evit gouzout hiroc'h:
Skol an Emsav, 25 straed Pierre Martin, 35000 Roazhon. 
Pgz: 02.99.38.75.83. Plr 02.99.63.82.28.
Postel: sae.bzh@wanadoo.fr
Internet: www.skolanemsav.com
Lennit Bremañ Kerzu 2010!
Dilennadeg prezidantez nevez Brazil, beajiñ mod couchsurfing, ar reiñ gwad, ar c'henlabour Naoned-Roazhon, font-debarzhadur Diwan, marv Charlez ar Gall, ar Forzhioù a gomz, Abeptu, Trouz an Noz... Kaoz zo eus an holl draoù-se hag eus traoù all c'hoazh e niverenn Bremañ Kerzu 2010.

An teuliad zo gouestlet er miz-mañ d'ar brezhoneg er velestradurezh publik. E kumunioù zo eo aet mat an traoù war-raok, koulskoude kalz a dud c’hoazh ne ouzont ket e c'hell ar paperennoù hag an aktaoù ofisiel bezañ embannet e brezhoneg, keit m'emañ an diell e galleg ivez...
Atav e kinnig Bremañ div bajennad "Lennomp!". Savet e vezont a-ratozh evit ar re zo o teskiñ brezhoneg gant skipailh Skol An Emsav. M’ho pez plijadurig o lenn Bremaik, plijadur ho po o lenn Bremañ, sur!

Bep miz, abaoe 1980, e kinnig kelaouenn Bremañ pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.

Embannet gant Skol an Emsav (4,50€ an tamm)

Koumanant: 50€ evit ur bloaz, 60€ evit an estrenvro, 4€ bep miz dre lamadenn

E gwerzh er stalioù-levrioù a ginnig danvez Breizh, pe dre goumanant.

Evit gouzout hiroc'h : www.breman.org
